
ГІиса МасихІ адирулъи

1 Нелъ заманалъ АвгустлIин аьлIиру ханаь хIукму бойн РимлIин
элIихозо хIукматйоль бичихоси насин халкъи цаха. 2
КвиринийалIин Сирийас хан йалъру заманалъ, жа халкъи гьичIчIа
адаьси цаххо зовн. 3 Нелъкьаз райн насин бикIин къиIмес
шагьарйатIа цахрера. 4 Йусупно икIин Галилейзас НазаретлIин
шагьарйай Йагьудийалъхор, БиплеемлIин элIихозо Давудзо
шагьарйагъор, шидалIин элIилъири жа зовн Давудзо тухумйос
жекIу. 5 Йусуп икIин халкъи цахзагъор несистов лъарашавни бару
Марйамде садахъ. 6 Биплеемкьо Марйамес лIулIа заман байн. 7 Ойн
нелъа гьичIчIа адаьси ужи. ГелчIахно утирно эхъерно Жа посурзо
гьисона телъ, шидалIин элIилъири лIирбаби бичихозо гъуIтка жедур
мочи бесун ану. 8 Нелъ мечозах игоза зовн ахIоби. Жеду бичих зовн
сасахъор мецрах посун цIунзи родин. 9 БетIергьанес хIалкIолъикьаз
ролIихъур жедулъ адаьзар болIихно бичин малаик. АхIоби бигтов
буIкьно. 10 Хизйо малаикаь элIин жедухъор: «Межи даьхъ баIкьно!
Ди нехаьси йолъ межухъно, назон халкъимохъно рохелйос хабар
эсаних! 11 Давудзо шагьарйа жахъуIлъ ойс межи мунахIйозахъай
хвасар бойхоси жекIу — БетIергьан, МасихІ! 12 Рийн ричилI эле
межур: гелчIахно утирно гьисона телъ эхъраьси межур эса йолъ эгъе
хехби». 13 СулIлIи малаикде садахъ ролIихно ассазай оз, жеда
рец-бакъ бойн тIадегIан ойх зовн Аллагь: 14 «Рец йолъ Эжени,
тIадегIанавни Аллагьер! Дунйалкъо йалъру нигIматйаби рина йолъ
Несир бетихозо халкъимор!» 15 Хизо-къиIмер рутин малаикби
ассагъор ризиноси, ахIозаь жеда жедухъор элIих: «ЛIа бикIан
Биплеемкьарно, безан, шебичей рохъно раьсу эло, лъиналъаьйчей
БетIергьанаь элухъор элIин раьсулIин?» 16 Хехлъикь ахIоби гьуних
элагьор бохъно, бесун жедур Марйамно, Йусупно гьисонаь телъ
кецаьси хехбин. 17 Жа хехби букайрун, ахIозаь такрар ройн
жедухъор малаикза неси хехзахлъаьй аьлIиру шебин. 18 Насин
гIенекизи бахъру халкъи ахIозаь аьсиру хабарйокь хIайран бохъно.
19 Марйанаь йолъи кинав рахъру шебин рокIелъ рисно хецих зовн.



20 АхIоби хизо-къиIмер бутих Аллагь тIадегIан одихно, Несир
рец-бакъ бодихно, жедур таьхърун, рукайрун шебин малаикаь
аьлIирухор рохъзакь.


